
Annotatsiya: Ushbu maqolada broyler jo‘jalarida podagraning 

patologoanatomik o‘zgarishlari tahlili bayon qilingan. Podagra kasalligi broylerlar 

o‘rtasida keng tarqalgan bo‘lib, uning asosiy sabablari ortiqcha ozuqa berish va  

mineral moddalar almashinuvining buzilishi bilan bog‘liq. Podagra kasalligida 

asosiy patologoanatomik o‘zgarishlar yurak, buyraklar, va jigarda kuzatilishi 

aniqlandi. 

Kalit so‘zlar: Broyler jo‘jalar, podagra, potomorfologiya, kasallik, ichki 

organlar, patologiya, ozuqa, mineral moddalar, profilaktika. 

Kirish: O‘zbekiston Respublikasida parrandachilik sohasida so‘nggi yillarda 

sezilarli yangiliklar amalga oshirilmoqda. Ushbu soha davlat tomonidan qo‘llab-

quvvatlanib, zamonaviy texnologiyalarni joriy etish va yuqori sifatli parrandalar 

yetishtirishga qaratilgan ko‘plab tashabbuslar amalga oshirilmoqda. Bunga misol 

O‘zbekiston Respublikasi Prezidentining 2022-yil 8-fevraldagi PQ-120-son qaroriga 

muvofiq O‘zbekiston Respublikasida chorvachilik sohasi va uning tarmoqlarini 

rivojlantirish bo‘yicha 2022 - 2026-yillarga mo‘ljallangan dasturda ham belgilangan. 

Podagra kasalligi broylerlar orasida keng tarqalgan bo‘lib, bu kasallikning 

rivojlanishi ko‘pincha ozuqa tarkibidagi ortiqcha mineral moddalar va kalsiy, fosfor 

balansining buzilishi bilan bog‘liq. Bunday kasalliklar, shuningdek, parrandalarning 

sog‘lig‘iga salbiy ta’sir ko‘rsatib, ishlab chiqarish samaradorligini pasaytiradi. Shu 

boisdan, parrandachilikda podagra kasalligini chuqur o‘rganish, uning 

patologoanatomik o‘zgarishlarini tahlil qilish kasallikning rivojlanishini oldini olish, 

qiyosiy tashxislash hamda samarali profilaktik choralarni ishlab chiqish zarurdir. 

Podagra — bu metabolik kasallik bo‘lib, organizmda siydik kislotasi ortiqcha 

to‘planishi va natijada uning tuzlari (uratlar) to‘qimalarga cho‘kishi bilan 

xarakterlanadi. Bu kasallik asosan quyidagi organ va to‘qimalarga ta’sir qiladi: 

Bo‘g‘imlar – Eng ko‘p zararlanuvchi joylar. Urat kristallari bo‘g‘imlarga 

to‘planib, yallig‘lanish (artrit) keltirib chiqaradi. Odatda bosh barmoqning birinchi 

bo‘g‘imi (oyoq kaftining bosh barmoq bo‘g‘imi) ta’sirlanadi. Bo‘g‘imlar shishib, 

qizarib, juda og‘riqli bo‘lishi mumkin. 

Buyraklar  Siydik kislotasi ko‘payishi natijasida buyrak toshlari hosil bo‘lishi va 

buyrak yetishmovchiligi rivojlanishi mumkin. 

Teri osti to‘qimalari Tofuslar deb ataladigan siydik kislotasi cho‘kindilari teri 

ostida, ayniqsa, quloq supralarida, tirsaklarda va bo‘g‘im atrofida paydo bo‘lishi 

mumkin. 

Yurak va qon tomirlari – Podagra yurak-qon tomir tizimi kasalliklari bilan 

bog‘liq bo‘lib, qon bosimi oshishi va ateroskleroz rivojlanishiga sabab bo‘lishi 

mumkin. 

Podagrani o‘z vaqtida davolash muhim, aks holda bu doimiy bo‘g‘im 

deformatsiyasiga, buyrak shikastlanishiga va boshqa jiddiy asoratlarga olib kelishi 

mumkin. 

Material va metodlar: Broyler joʻjalarda podagraning patologoanatomik 

oʻzgarishlarini oʻrganish maqsadida Siyob Shavkat Orzu  fermer xoʻjaligiga qarashli 

broyler joʻjalarida olib borildi. Tadqiqotlar 30 kunlik ross 308 zotli broyler joʻjalarida 

oʻtkazildi. Buning uchun xoʻjalikda podagradan nobud boʻlgan 55  dona broyler 

jo‘jalar gavdasi patanatomik usulda yorib  tekshirildi. Bunda broylerlarning ichki 

organlari (jigar, buyrak va yurak) tadqiqot uchun olingan. Podagra kasalligining 

rivojlanish darajasi va uning qaysi yuqumli kasalliklardan farqlanishini aniqlash 

asosiy maqsad qilib olindi.  

Olingan natijalar: Broyler joʻjalarda kasallikning avj olgan vaqti 30 kunlik 

davrga toʻgʻri keldi, chunki bu paytda ularning oʻsishi va vazn toʻplashi jadallashgan 

boʻladi.  Kasallikning patologoanatomik belgilari sifatida buyaklarda kristallar va 

tuzlar to‘planishi, (1-rasm) jigar va buyraklarning kattalashuvi, (2-rasm) yelka 

suyaklarida deformatsiyalar aniqlangan. Mikroskopik tahlillar natijasida podagra 

kasalligi bilan og‘rigan jo‘jalarning buyraklarida kristallarning to‘planishi, 

shuningdek, ichki organlarda yallig‘lanish jarayonlarining boshlanishi kuzatildi. (3-

rasm) Bu o‘zgarishlar ortiqcha fosfor va kalsiyning organizmga kirishi natijasida 

yuzaga kelgan. Bunday holatlarda, podagraning rivojlanishiga olib keluvchi omillarni 

oldini olish uchun ozuqada mineral moddalarning optimal nisbatda bo‘lishi zarurligi 

aniqlandi. 
 

   
1-rasm.  Ichki organlardagi patologoanatomik o‘zgarishlar. 

Chapda yurak tashqi tomoni oq kristallar bilan qoplangan. O‘ngda shishgan buyraklar. 

Kasallikning avj olishiga bo‘liq ravishda, bo‘g‘im to‘qimalarida yallig‘lanish 

jarayonlari, fibrin to‘planishi, va bo‘g‘imlarning deformatsiyalashuvi kabi patologik 

holatlar paydo bo‘ladi. Bunday morfologik o‘zgarishlar, natijada, parrandalarning 

harakatlanish qobiliyatini pasaytiradi va ular ortidan ishlab chiqarish samaradorligi 

ham sezilarli darajada kamayadi. 
 

       
2-rasm. Jigar va buyrakdagi patologoanatomik o‘zgarishlar. 

Chapda buyrak, oʻngda jigar kattalashganligi va tashqi yuzasida (urat) kristallari toʻplanishi. 

      
3-rasm. Yurak va jigardagi patologoanatomik o‘zgarishlar. 

Yurak va jigar yuzasida uratlar toʻplanishi va yalligʻlanish jarayonining boshlanishi. 

 

Xulosa: Podagra kasalligining patologik o‘zgarishlari: Broylerlarda podagra 

kasalligi rivojlanishi natijasida, skelet tizimida turli morfologik o‘zgarishlar yuzaga 

keladi. Kasallik tufayli bo‘g‘imlar va suyaklarda kristall shaklida ortiqcha urat 

to‘planishi, bo‘g‘imlarning shishishi, shuningdek, suyaklarning shikastlanishi yoki 

deformatsiyalashuvi kuzatiladi. Bu o‘zgarishlar, asosan, ortiqcha fosfor va kalsiy 

metabolizmining buzilishi bilan bog‘liq bo‘lib, podagraga xos patologoanatomik 

o‘zgarishlar hisoblanadi.  

